
1 Enkonduko
1.1 Pri la Manlibro

La	 Manlibro	 kreiĝis	 kadre	 de	 „Flugiloj de Malfacila Vento“,	 projekto	 por	 plivastigi	 kaj	
subteni	 instruadon	 de	 Esperanto	 inter	 junuloj.	 Ĝin	 iniciatis	 en	 2004	 Hokan	 Lundberg,	
tiama	estrarano	de	ILEI	pri	junulara	agado.

La celoj	estas	
•	 plibonigi	organizadon	kaj	gvidadon	de	Esperanto-kursoj	per	trejnseminarioj,	manlibro	

kaj	starigo	de	kontaktreto	/	komunumo
•	 altigi	 la	 lingvonivelon	 de	 junaj	 Esperanto-parolantoj	 per	 perfektigaj	 kursoj	 kaj	

ekzamenoj
•	 iom	 post	 iom	 grandigi	 la	 nombron	 de	 junaj	 Esperanto-parolantoj	 per	 kursoj,	 nova	

materialo	kaj	„multobliga	efiko“

La celgrupon	konsistigas	ĉefe	junaj	instruantoj	kaj	instruemuloj	de	Esperanto,	kiuj	volas	
altigi	sian	lingvonivelon	aŭ	ekinstrui	Esperanton.

La laborformo de la kreado	 estis	 reta,	 bazita	 je	 ‘vikia	 redaktado’,	 kaj	 ĝin	 partoprenis	
internacia	 teamo	 kun	 deko	 da	 spertuloj	 pri	 metodiko	 kaj	 instruado.	 Nommallongigoj	
indikas	 la	 aŭtorojn	 de	 la	 unuopaj	 partoj,	 la	 solvojn	 de	 la	 sigloj	 vi	 trovas	 komence	 de	 la	
libro.

Stefan	MacGill	redaktis	la	unuan	elŝuteblan	PDF-formatan	version.	
La	 duan	 kaj	 la	 trian	 kompletigitajn	 libroformajn	 versiojn	 finredaktis	 kaj	 kompletigis	

Katalin	Kováts,	teknike	preparis	Peter	Baláž.
La	aŭtoroj	kaj	kunlaborintoj	esperis	krei	utilan	ilon,	helpe	de	kiu	instruemuloj	ricevas	la	

necesan	helpon	por	ekinstrui	la	internacian	lingvon.

Kiel uzi la Manlibron? 
Pleje	gravas	atenteme	tralegi	ĝin,	fari	notojn	pensante	ĉiam	pri	tio,	kiuj	estas	la	partoj,	

kiuj	donas	al	vi	praktikan	helpon,	konsiderindajn	konsilojn	kaj	aron	da	provindaj	ideoj.
La	enhavon	ne	necesas	parkere	lerni,	sufiĉas	memori	kion	vi	povas	trovi	en	la	libro	okaze	
de	bezono.

En	 la	 materialo	 ni	 celis	 sisteman	 trarigardon	 kun	 bazaj	 konoj	 kaj	 informoj	 pri	 la	
„instruarto“.
La	 tekstojn	 ni	 kompletigis	 kun	 informoj	 rilataj	 al	 Esperanto-instruado	 kaj	 lernado,	 ofte	
indikante	pliajn	fontojn	kaj	legindajn	materialojn,	troveblajn	aŭ	en	la	librofina	Apendico aŭ	
en	aliaj	retaj	kaj	ne-retaj	lokoj.

